
Seharian bekerja, apabila pulang ke rumah setelah menjemput anak-anak dari 
transit, terlihat di laman pokok-pokok agak layu terutamanya pasu-pasu yang 
ditanam dengan pokok "little ruby". Berbanding pokok-pokok lain, dedaun 
"little ruby" mudah dilihat layu apabila cuaca panas dan tidak disiram setiap 
dua ke tiga hari. Justeru, dalam waktu menghampiri maghrib itu, tangan 
mencapai paip getah, dipulas kepala paip untuk memulakan aktiviti menyiram 
pokok-pokok yang disayangi. Seronok kalau hari hujan, tak perlulah siram 
pokok satu persatu. Dalam hati kerap berdoa, "Tolonglah ya Allah turunkan 
hujan rahmat malam ini, supaya esoknya tak perlu menyiram pokok."

Menyalurkan kasih dan perhatian pada tanaman ini amat penting. Begitulah 
Allah ciptakan makhluk-Nya, hidup saling melengkapi. Pokok besar mampu 
meredupkan rumah dan memberi oksigen, tetapi pada masa sama 
menghasilkan daun-daun kering yang perlu dikemas. Untuk menikmati suasana 
yang redup, teduh dan nyaman, perlulah mengutip daun-daun kering yang 
berguguran agar laman sentiasa rapi dan sedap mata memandang.

Kita di Malaysia cukup bertuah. Apabila dahaga, kita boleh mencari air untuk 
diminum. Waima pohon yang kelihatan layu, cepat-cepat disiram supaya 
segar kembali. Namun, nun jauh di sana, di bumi Gaza, mereka dahagakan air 
tetapi tiada air bersih untuk diminum. Menurut Pertubuhan Bangsa-Bangsa 
Bersatu (PBB), lebih 90% air di Gaza tidak selamat diminum, dan sejak konflik 
terbaru, sumber air semakin terhad. Kelaparan pula amat dahsyat; menurut 
World Food Programme, hampir separuh penduduk Gaza berisiko kebuluran. 
Bukan sahaja tiada makanan untuk kenyang, bahkan sekadar mengalas perut 
pun sukar.

Tekanan demi tekanan menimpa warga Gaza - wanita, lelaki, kanak-kanak, 
bayi, dan warga tua. Gambar-gambar yang tersebar di media sosial 
memperlihatkan tubuh mereka terlalu kurus sehingga menampakkan rangka. 
Dalam sejarah moden, keadaan ini digelar "kemusnahan senyap", di mana 
sekatan dan penindasan menjadi senjata. Hati ini tersentuh, namun keyakinan 
tetap utuh bahawa warga Gaza tidak pernah berputus asa dengan rahmat 
Allah. Pertolongan Allah hadir dengan cara yang tidak disangka-sangka, 
kerana janji-Nya bahawa kemenangan memihak kepada mereka yang sabar 
dan beriman.

Mereka adalah saudara kita seakidah. Kiblat kita sama - Masjidil Aqsa di bumi 
yang diberkati, dan kini Kaabah di Tanah Suci Makkah. Walaupun jauh, kita 
masih punya "senjata" tersendiri walaupun bukan dalam bentuk fizikal: 
Senjata umat Islam untuk Gaza:

l. Doa - Senjata mukmin yang menembusi langit tanpa sempadan.
2. Ekonomi - Menyokong boikot produk yang menyumbang kepada kezaliman 

dan membantu produk tempatan.
5.Media Sosial - Menyebarkan kesedaran dan membetulkan naratif dunia.

Mehnaih atau ujian dalam perjuangan pasti ada. Sedangkan penduduk dunia 
yang bukan Islam ada yang lantang bersuara menentang kezaliman, apatah 
lagi kita sebagai umat Islam - seharusnya lebih gigih. Tindakan kita tidak 
semestinya gegak gempita atau perlu dihebahkan, kerana keikhlasan lebih 
tinggi nilainya di sis! Allah. Bertindaklah mengikut kemampuan masing-masing. 
Hasilnya bukan di tangan kita, tetapi di tangan Allah, Raja segala kerajaan.

Sejarah membuktikan setiap pencerobohan ada titik akhirnya. Dari zaman
Firaun hingga kejatuhan empayar besar, penzalim tidak pernah kekal. 
Penindas di bumi Gaza juga akan menerima pembalasan mereka. Bila 
masanya? Itu dalam ilmu Allah yang Maha Mengetahui. Tugas kita adalah 
terus berdoa, membantu sedaya mungkin, dan tidak pernah berputus asa 
daripada rahmat Allah.

Kerana seperti menyiram 
pokok layu agar kembali 
segar, doa dan usaha kita 
untuk Gaza adalah siraman 
harapan. Suatu hari nanti, 
bumi yang kering itu akan 
kembali subur dengan 
keamanan dan keadilan, 
sebagaimana janji Allah 
yang tidak pernah mungkir.

Doa
Senjata mukmin 
yang menembusi 
langit tanpa sempadan

Ekonomi
Menyokong boikot 
produk yang 
menyumbang kepada
kezaliman dan membantu
produk tempatan

Media
Sosial
Menyebarkan kesedaran 
dan membetulkan 
naratif dunia

